
47

Mentre o camiña con sta sò prodessa,

O dixe a ri Françeixi: Cavaggeri?

Questa spâ sanguinosa è quella stessa,

Che ro vostro Goffrê m'ha dæto jeri:

Dîghe pû comme in dœuvera l'ho messa,

Che o sentirà sta nœuva vorentêri:

E o pœu tegnîse bon se i sò regalli

No son vegnûi in man de pappagalli.


48

Dîghe che questa spâ ro vœu stratteizo,

E fra tanto ch'o faççe testamento:

Ch'o vêgne lê, se no de ponto preìzo,

Ro vaggo a piggiá in letto in mæ zuamento.

Ri Crestien, sto ciarlatan inteizo

Per mostrághe che n'han tanto spavento,

Ghe van contra: ma sotta ra muraggia

Lê s'assegura con ra sò canaggia.


49

Ra Gente in tro Castello de sciù d'áto

A fâva uña gragnœura de sasciæ,

Che a ri Françeixi ogni tantin un sâto

Ghe fan fá pêzo assæ che re frecciæ:

Tanto che ri meschin son squæxi in stato

De retirâse tosto scavissæ.

Ma Rinaldo chi arriva in sto momento

O fa lavô ciù lê, che no fan çento.


50

Arraggiaoù comm'un can ven sto Monsû,

Dro defonto Dudon per fá vendetta.

E o dixe a ri compagni: o l'era un mû

Foscia Dudon? Se fa fœura barchetta?

Permetteremmo che sto pittamû

Ne vêgne a fâ ballá ra girometta?

Descasciemmoghe sotta i fondamenti,

Re Porte, re muragge, e fin ri denti.


51

Che se foissan de ferro, o de diamante

Re muragge, no fa uña sgazarradda:

A fracassá ra testa a ro Sciô Argante,

Andemmo sciù: che? no contemmo un vadda?

Femmon'uña dre nostre ancœu tamante:

Vegnîme apprœuvo a mi, ve façço stradda.

E quelle freççe, e quelle prionæ

O fa conto che sæn tante boghæ.


52

Un’ommo ciù astizzaoù no s'è moæ visto

De lê in questa bugá, ri œuggi o reversa,

O se fa brutto comme l'Antecristo,

E ra gente, chi è drento se vê persa:

Ma mentre o fa così dell'ommo tristo,

Ven Sigero, che tutto ghe traversa.

Gofredo ghe fa dî da sta casaña,

Ch'o no stagghe ciù a fá ciappi de Saña.


53

O comanda che subbito de bordo

O vîre, e ch'o l'averte d'avansâse:

Gofredo, ch'ognun sà ch'o n'è bettordo,

O dixe che l'è ben de retirâse:

Rinaldo asbascia ri áre a st'arregordo,

Perchè Gofredo o temme desgustâse,

Sibben che o tira tacchi tra lê mæsmo,

E o stenta ro çervello mette a sæsmo.

